
R  E  P U  B  L  I  K  A    E   S  H  Q  I  P  Ë  R  I  S  Ë
KËSHILLI BASHKIAK
V E N D I M 
Nr. 42 datë 3.05.2019
PËR
DISA SHTESA NË VENDIMIN NR. 15, DATË 10.03.2004, TË KËSHILLIT BASHKIAK, “PËR STRUKTURËN ORGANIZATIVE DHE NIVELIN E PAGAVE TË DREJTORISË NR. 3 TË PUNËTORËVE TË QYTETIT”, TË NDRYSHUAR
Në mbështetje të nenit 8, pika 2, nenit 9, pika 1, nënpika 1.1, shkronja “b”, nenit 24, pika 2, nenit 54, nenit 55, pikat 2 dhe 6, të ligjit nr. 139/2015, “Për vetëqeverisjen vendore”, nenit 113, të ligjit nr. 44/2015, “Kodi i Procedurave Administrative i Republikës së Shqipërisë”, ligjit nr. 22/2018, “Për strehimin social”, vendimit nr. 33, datë 18.11.2013, të Këshillit Bashkiak “Për menaxhimin e banesave sociale me qira, në kuadër të projektit “Ndërtimi i banesave me qëllim social”, ish-Fonderia Mekanike, të ndryshuar, ligjit nr. 10296, datë 08.07.2010 “Për menaxhimin financiar dhe kontrollin”, të ndryshuar, udhëzimit nr. 30, datë 27.12.2011, të ministrit të Financave, “Për menaxhimin e aktiveve në njësitë e sektorit publik”, të ndryshuar, me propozim të kryetarit të Bashkisë, Këshilli Bashkiak,
V E N D O S I :
Në vendimin nr. 15, datë 10.03.2004, të Këshillit Bashkiak, “Për strukturën organizative dhe nivelin e pagave të Drejtorisë nr. 3 të Punëtorëve të Qytetit”, të ndryshuar, bëhen këto shtesa:

1. Pas pikës 1, shtohet pika 1/1, me përmbajtje si më poshtë:

“1.1 Drejtoria e Përgjithshme nr. 3 e Punëtorëve të Qytetit, në ushtrim të funksioneve të saj kryen edhe:

a) mirëmbajtjen, lyerjen, pastrimin e grafiteve të paautorizuara, shkarravinave me përmbajtje anti-kulturore, figurave, reklamave apo ngjitjeve me materiale të ndryshme në sipërfaqet e mbikalimeve, nënkalimeve përfshirë kolonat mbajtëse, muret rrethuese që përbëjnë pjesë të arkitekturës urbanistike, platformat ku janë vendosur monumente artistike, konstruksionet e shatërvaneve, si dhe çdo sipërfaqe tjetër ndërtimore e aksesit publik; 
b) administrimin dhe mirëmbajtjen e banesave sociale në zonën e Shkozës, ish-Fonderia Mekanike;
c) korrigjimin, saktësimin dhe trajtimin e procedurave të privatizimit që kërkojnë trajtim specifik në drejtim të rregullimit të procedurës ose dokumentacionit, të kryera nga ana e Drejtorisë së Përgjithshme nr. 3 të Punëtorëve të Qytetit si dhe çdo institucioni që ka përfaqësuar Bashkinë Tiranë me të cilën është kryer procedura e privatizimit dhe lidhja e Kontratës Noteriale përpara noterit publik.”
2. Identifikimi i sipërfaqeve ndërtimore të përcaktuara në pikën 1.1, shkronja “a”, të këtij vendimi, bëhet nga Drejtoria e Përgjithshme nr. 3 e Punëtorëve të Qytetit. 
3. Në zbatim të pikës 1, shkronja “b”, të këtij vendimi, ngarkohet Kryetari i Bashkisë për ngritjen e grupit të punës përmarrjen në dorëzim të banesave sociale, me qëllim inventarizimin dhe shfrytëzimin e tyre në përputhje me parashikimet e legjislacionit në fuqi.
4. Funksionet e shtuara të përcaktuara në pikën 1 të këtij vendimi, të reflektohen edhe në rregulloren e brendshme të organizimit dhe funksionimit të Drejtorisë së Përgjithshme nr. 3 të Punëtorëve të Qytetit.
5. Ngarkohen Kryetari i Bashkisë, Drejtoria e Përgjithshme e Punëve Publike dhe Drejtoria e Përgjithshme nr. 3 e Punëtorëve të Qytetit për zbatimin e këtij vendimi. 
6. Ky vendim hyn në fuqi sipas përcaktimeve të pikës 6, të nenit 55 të ligjit nr. 139/2015, “Për vetëqeverisjen vendore” dhe pas konfirmimit ligjor të Institucionit të Prefektit të Qarkut, Tiranë.
K R Y E T A R
ALDRIN DALIPI
